
Seperti biasa cuaca di utara tanah air pada 4hb Ogos 
2022 dan persekitaran UiTMCPP segar, redup walaupun 
tanpa angin, tenang dan menggamit warganya untuk beri-
adah. Atas kreativiti Unit Sukan, badan tersebut telah 
menganjurkan Sukan Tradisional peringkat UiTMCPP. 
Berdasarkan kepada bentuk dan acara sukan tersebut, 
yang pasti ianya bukan bertujuan untuk mencungkil bakat 
baru. Namanya SUKAN TRADISIONAL, perkataan 
TRADISIONAL itu sendiri  membawa maksud masyarakat 
yang mengamalkan cara hidup yang turun-temurun: ket-
radisionalan keadaan atau sifat yang tradisional: --nya 
itulah yang dipuji dan dipuja oleh orang asing (Kamus De-
wan Edisi Keempat, 2005).  

Pembaca boleh rujuk kepada email yang diedarkan 
mengenai tujuan umum acara sukan tersebut. Walau 
bagaimanapun, pada kami para peserta APB, tujuan me-
nyertai aktiviti sukan tradisional adalah agak unik dan 
membawa mesej yang tersendiri. Kami yang terdiri da-
ripada Prof. Madya Dr. Rofiza Aboo Bakar, Melati Desa, 
Rosmawati Abu Bakar, Raja Rosila Raja Berahim, Aileen 
Farida Mohd Adam dan Marni Jamil mengambil bahagian 
dalam sukan yang berlainan acara secara “tangan 
kosong”. Tangan kosong bererti kami menyertai sukan ini 
berbekalkan kemahiran yang hampir berkarat setelah dit-
inggalkan puluhan tahun. Di sinilah uniknya kami para 
peserta dari APB, kami berusaha untuk menampilkan 
kesungguhan yang terbaik dalam suasana tekanan santai 
namun maksimum. Maklumlah semangat nak bantu 
pasukan itu tinggi namun kemahiran itu pula merudum!!! 
Dalam masa terhad yang diberi dan berbekalkan kema-
hiran yang bersisa, kami tekad, berazam, nekad dan be-
rusaha dengan motto “tanpa kami APB walaupun bukan 
jaguh, sukan tadisional ini tak akan pergi jauh!!! Ya gituuu. 

Berikut merupakan acara yang mana wakil APB sertai. 
Disertakan serba ringkas mengenai latar permainan terse-
but. Ada sukan tradisional yang hanya kita pernah dengar 
namanya sahaja tetapi tidak pasti akan asal usulnya. 
Maka sedikit tambahan ilmu disertakan di sini. 

 

Batu Seremban 

Kalau di utara ianya dinamakan batu 7 dan dipanggil juga 
batu selambut. 

Jom kita baca kenapa nama-nama tersebut melekat da-
lam kalangan orang terdahulu yang mencipta permainan 
tersebut. 

Selambut (Wikipedia, 2021) atau juga dikenali se-
bagai Batu Seremban atau Serembat ialah per-
mainan tradisional yang dimainkan di Malaysia. Selambut 
adalah sebutan di sebelah utara dan pantai timur Se-
menanjung, manakala di pantai barat semenanjung, per-
mainan ini dikenali sebagai Seremban. Ia biasanya di-

mainkan oleh kanak-kanak perempuan secara individu 
atau secara berkumpulan seramai dua hingga lima orang. 
Permainan selambut cuma memerlukan beberapa biji 
buah, guli kaca, biji getah, anak batu kerikil atau ketulan-
ketulan objek lain berbentuk bulat biasa digunakan, 
lazimnya sebanyak lima biji. Selain itu, karung kain yang 
dijahit dan diisi dengan biji saga, pasir dan sebagainya 
juga digunakan.  
Ok jelas, serembat digabungkan dengan selambut kerana 
perbuatan merembat batu di atas lantai diikuti dengan 
menyambut batu yang dilambung ke atas, itu telaan saya, 
macam ada logiknya. Yang penting, ianya tiada kena 
mengena dengan bandar Seremban. 

 

Lukisan Berantai 

Konsepnya sama dengan permainan talipon karat. Peser-
ta pertama akan menerima soalan, mungkin bergantung 
pada tema seperti haiwan, kenderaan, peribahasa dan 
sebagainya. Peserta tersebut mula melukis dalam masa 

yang ditetapkan iaitu 10 saat. Setelah itu, lukisan tersebut 
ditunjukkan kepada peserta di hadapannya. Peserta 
kedua ini juga diberi masa selama 10 saat untuk melukis 
semula apa yang dilihat tadi. Proses yang sama berulang 
hingga ke peserta terakhir. Lazimnya, seramai 8 - 10 
orang diperlukan dalam permainan lukisan berantai ini. 
Tiada abjad, nombor dan suara dibenarkan. Peserta tera-
khir tidak perlu melukis tetapi ditugaskan untuk meneka 
gambar berantai yang dilukis oleh peserta sebelumnya. 
Markah diraih sekiranya tekaan menepati soalan yang 
diberi awal. 

 

Gubahan Bunga 

Sesuatu majlis itu kurang serinya tanpa hiasan. Maka da-
lam program sukan tradisional ini juga diberi ruang untuk 
pertandingan gubahan bunga. Apa yang uniknya dalam 
pertandingan ini bukanlah hasil gubahan tetapi kostum 
yang dikenakan oleh peserta yang terlibat. Satu-satunya 
peserta yang kreatif melilit kain batik di kepala memberi 
impak besar pada majlis tersebut. Dalam arahan yang 
diberikan, kain batik dan kain pelikat hendaklah dibawa 
atau dipakai. Rata-rata, para peserta akan menyelepang 
kain batik basahan di bahu manakala kaum pria akan 
melilitnya di pinggang. Pembaca boleh perhatikan ahli 
APB yang menggubah bunga dengan batik basahan yang 
dikemaskan sebagai penutup kepala. Bersiap siaga 
semua, penutup kepala ini mungkin tersenarai sebagai 
tema pakaian Hari Inovasi 2022. 

 

Ada banyak lagi permainan tradisional lain yang diper-
tandingkan tetapi hanya permainan yang melibatkan pe-
serta dari APB diulas ringkas di sini. Berikut merupakan 
barisan peserta APB yang sempat merakamkan gambar 
kenangan sempena majlis berkenaan. 

 

 

 

 

Seruan untuk keseluruhan ahli APB dan pesanan dari 
penganjur, sekiranya program yang sama dijalankan pada 
masa hadapan, mohon yang berkelapangan mengambil 
bahagian terutamanya peserta lelaki yang tidak seorang 
pun didapati mendaftar untuk program yang lalu. 

Laporan sukan tradisional disudahi dengan dua rangkap 
pantun seperti berikut: 
 
Bersalam-salaman bersuai kenal 
Mesra bersama tampak sopan 
Kenangan sepanjang sukan tradisional 
Menggubah bunga berbatu Seremban 
 
Sepoi bayu bertiup di pantai 
Panorama indah tenang perasaan 
Tema diberi lukisan berantai 
Lelain lukis yang akhir tekakan 
 
 
Rujukan 

